
Benqfwj hau geuj gyoengqbya.Benqfwj hau geuj gyoengqbya.

□□ Banh Vwnzcingh / 潘文清

Miz ngoenz he haetcaeux 8 diemj
cung, Hoz Baz guhcawj daiq 20 boux
beixnuengx bae gwnz haw bwh dapci
bae yienhsingz gwn laeuj. Sawqmwh,
dahlwg Hoz Baz dwk denva naeuz:

“Daxboh, cingj mwngz sikhaek bae
cunhminzveij caeuq yangh cwngfuj
banh ndei cwnggen……Ngoenzneix
itdingh aeu soengq daengz yienhsingz
hawj gou.”Hoz Baz ciep denva sat,
gyau cienzci hawj beixnuengx le,
couh dauq ranzmbanj dawz sinh-
fwncwng、 hugoujbwnj bae banh
cwnggen lo.

Ranz Hoz Baz liz cunhminzveij
miz cibgeij leix roen, liz yangh
cwngfuj 20 geij leix loh. Hoz Baz buet
bae buet dauq, banh ndei cwnggen
gaenq dwg lajbyonghngoenz 4 diemj
lai cung lo. Seizhaenx gwnz ndang
de cij miz 5 maenz ngaenz. Hoz Baz
byaij daengz cehcan gwnz haw, raen
miz 5 aen ci Vujlingz caj aeu hek.
Hoz Baz bae gouz 5 bouxhaici, naeuz
bang dawz cwnggen bae yienhsingz.

5 boux de cungj naeuz hawj 10 maenz
cij bang dawz bae. Hoz Baz caiq gouz
gyoengqde naeuz:“Sou dawz daengz
yienhsingz couh dwk denva hawj
dahlwg gou, heuh de daeuj aeu, gou
heuh de caiq hawj 10 maenz hawj sou,
neix gou sien hawj 5 maenz hawj sou
ndaej loba?” 5 bouxhaici nyengh
naeuz hawj 10 maenz cij bang dawz
bae. Hoz Baz fouzfap, byaij bae byaij
dauq, ra mbouj raen boux vunz sug
ndeu, de gip ndaej ndawsim lumj feiz
coemh nei, gyangz naeuz:“Fouz cienz
nanz banh saeh ha!”

Seizde, miz aen ci cunghbah he
hai daeuj dingz youq baihlaeng 5 aen
ci Vujlingz, daj gwnz ci byaij roengz
boux hek he, youh miz geij boux hek
hwnj ci. Hoz Baz vaiq byaij gvaqbae
gouz bouxhaici. Byawz rox yahcoz
bouxhaici haenx naeuz:“Gou laih-
naeuz maz saeh hung, bang dawz di
doxgaiq iq he bae, mbouj aeu cienz.
Mwngz lau gou yaeuh vunz, gou hawj
mingzben gou hawj mwngz.”Yahcoz

bouxhaici gangj sat couh ndenq
mingzben de hawj Hoz Baz. Hoz Baz
ciep dawz le angq naeuz:“Docih
mwngz, cienz sinhoj yaek aeu di, 5
maenz neix mwngz itdingh aeu……”

“Mbouj aeu, mbouj aeu, gou bau
lwgnyez mwngz haemhneix sou daengz
cwnggen!” Yahcoz bouxhaici gangj
sat couh haici byaij lo. Hoz Baz
gikdoengh raixcaix, yawj ci de hai bae,
cigdaengz yawj mbouj raen le, de cij
naeuz:“Yah neix sim caen ndei
ha……”

7 diemj cung seiz, Hoz Baz
angqvauvau dauq daengz ndaw mbanj.
Sawqmwh ci cunghbah haxbaenh couh
hai daengz henz ndang Hoz Baz dingz
lo. Gyoengq beixnuengx daj gwnz ci
roengzdaeuj. Nuengx Hoz Baz raen
Hoz Baz le, couh naeuz:“Gwn laeuj
liux, lanmbwk daiq dou bae cehcan
dapci, ngamq daengz, ci neix hix
ngamq daengz. Bouxhaici dwk denva
le, soujgih lanmbwk couh hongz lo.
Gangj mingz le, bouxhaici couh dawz

cwnggen hawj lanmbwk lo, lanmbwk
hawj ngaenzyinh hix mbouj aeu.
Yienznaeuz miz cibgeij boux vunzwnq
daeuj beng dou bae dap ci gyoengqde.
Hoeng lanmbwk gig angq gyau cienzci
heuh yah bouxhaici neix, hawj dou
naengh ci neix dauq.”

Hoz Baz riu dwk docih gvanbaz
neix, heuh gyoengqde haeuj ranz gwn
haeux. Yah bouxhaici haenx naeuz:

“Ndaej la. Miz 20 boux hek, dou couh
hai ci daengz ndaw mbanj, hix mbouj
lai aeu cienz. Neix lau hix dwg, yaek
aeu vunzwnq gingq swhgeij, swhgeij
aeu sien gingq vunzwnq bw. 5 aen ci
Vujlingz haenx aenvih mbouj ndaej
hek, haxbaenh lij youq gwnz haw caj
ne.”

Gyoengqvunz dingq le, caez sing
angq naeuz:“Deng ha, gvaqlaeng raeuz
aeu lai bang vunzwnq cij baenz!
Baezlaeng, dou bae dapci, raen
mwngz, dou itdingh naengh ci
mwngz!”

□□ Hoz Cunghliuj / 何宗柳

Ngoenzlwenz dwg ngoenzsingh-
giz, gou daegdaengq ma ranzcoj yawj
daxmeh, caeuq de gangjgoj baenz
buenq ngoenz. Daxmeh baez daih’it
lwnh aen mimiz iq de hawj gou nyi:

“Cibgeij bi gaxgonq, gou gaen
mwngz youq ndaw singz swnghhoz.
Miz ngoenz ndeu, gou caeuq meh Ah-
wnh bae youz gai, raeuz moix boux
yungh 3 maenz ngaenz, youq henz gai
suenq mbat mingh ndeu. Goeng
suenqmingh sienseng naeuz, diuz
mingz gou mbouj suenq geng, lauheiq
lix mbouj geij nanz lo, miz haujlai
lwglan baujyou cij ndaej. Goeng
suenqmingh sienseng lij naeuz, boux
vunz gou miz lwglan lai, hoeng yaek
dai seiz, ceiq lai ngamq miz saek song
sam boux dawz dai.

Gou buenq saenq buenq ngeiz,
itcig cungj siengj niemhcingq gij
vah de. Gou daj caetcib、betcib lix
daengz goujcib geij bi, seizneix lij lix
ndaej ndeindei bae, mbouj rox dwg
gou lwglan lai, heiqyiengz hung, goeng
Yenzvangz baenzlawz rag gou cungj
rag mbouj deuz, roxnaeuz dwg goeng

suenqmingh suenq mbouj cinj?
Doenghbaez gou ceiq dawz haeuj

sim couhdwg yaek dai seiz mbouj miz
vunz soujhauq. Seizhaenx gou siengj,
danghnaeuz itcig gaen mwngz youq
ndaw singz swnghhoz, ranz mwngz
vunz noix, cij miz mwngz、dahbawx、
daeglan 3 boux vunz ndwi. Dangh-
naeuz miz ngoenz ndeu gou laemx
roengzbae mbouj hwnq lo, ngamq miz
3 boux sou vih gou soengq dai, gou
roxnyinh daiq caem lai lo.

Ndigah, gou couh seizbienh
yaeuh aen lijyouz ndeu, lizhai mwngz
ma ranzcoj. Mwngz yawj, gou ma
daengz ranzcoj, lwglan baenz bang,
nauhyied dangqmaz, dwg mbouj dwg
yienghneix couh lix daengz seizneix
ne?”

Yienzlaiz, daxmeh nyengh yaek
ma ranzcoj, dwg aenvih aen yienzaen
neix. Gou mbouj miz saek coenz vah,
raemxda conh okdaeuj. Danghnaeuz
mbouj dwg daxmeh lwnh gou nyi, gou
lij mbouj rox saekdi. Gaxgonq itcig
nyinhnaeuz dwg mbouj dwg daxmeh
gamjdaengz dou guh mbouj ndei, doiq

de mbouj hauqswnh, roxnaeuz de laux
lo, nyinhnaeuz youq ranzcoj ndawsim
cij an’onj.

Gvaiq mbouj ndaej gou haujlai
baez gouz daxmeh dauq ndaw singz
caiq caeuq gou youq, de cungj mbouj
haengj daeuj. Gou lij doiq de naeuz:

“Mwngz lau byaij mbouj doengh lo,
gou aemq mwngz hwnjroengz, mwngz
yaek bae gizlawz, gou hai ci soengq
mwngz bae.”Aenvih gou nyinhnaeuz

ndaw singz diuzgen beij ranzcoj ndei,
hawj de daeuj yiengjfuk, hoeng de
dailix hix cungj mbouj dapwngq!

Dingq gij vah daxmeh ngoenz-
neix, gou mingzbeg liux aen dauhleix:
Bohmeh gaxgonq ganq raeuz baenz
maj, lix daengz raeuz baenzvunz,
seizneix ceiq youqgaenj couhdwg
de sim’angq, cijaeu gij saeh mbouj
famhfap, doiq mbouj hwnj bouxwnq，
couh swnh de bae guh.

